
Hirukidek KIDE
proiektua aurkeztuko
du Tabakaleran
Adimen emozionala abiapuntu hartuta, bullyinga nahiz
bestelako gatazkak konpontzeari begira jarriko dira,
bizikidetza lantzeko egitasmoan 

Itzea Urkizu Arsuaga Tolosa

Tolosako Hirukide ikastetxeak
urteak daramatza bizikidetzaren
inguruko eragile eta erakundee-
kin harreman sareak sustatzen,
eskola barruko proiektua elika-
tzeko. Orain arte world cafe edo
tertulia formatoan egindako
lana, ordea, beste forma eta neu-
rri batean aurkeztuko dute aur-
ten: Tabakaleran ekitaldi irekia
egingo dute gaur goizean.

Txaro Etxeberria eta Pello Agi-
rrezabal arduradunek nabar-

mendu dutenez, bizikidetza
nahiz jazarpenaren –bullyinga-
ren– prebentzioa lantzeko
«hainbat programa» dituzte
ikastetxean, eta lanketa horiek
guztiak biltzen dituen egitasmoa
aurkeztuko dute gaur: KIDE (Ki-
detasunerako Dinamikak Esko-
lan).

Besteak beste, «ikasleak gure
gizartean bizitzeko» hezten di-
tuztela dio Agirrezabalek, helbu-
ru garbi batekin: «Gatazka baten
aurrean erabili ahal izateko tres-
nak eskaini nahi dizkiegu, eta

horretarako adimen emoziona-
lean oinarritutako programa bat
sistematizatuta dugu, 3 urtetik
12 urtera bitarteko gaztetxoen-
tzat». 

Lanketa horren guztiaren es-
perientzia, beraz, Aritz Anasa-
gasti adimen emozionalean adi-
tuaren hitzaldiarekin biribildu-
ko dute, eta ikasleek jazarpena
azaltzeko antzerki mutua ere es-
kainiko dute, Elena Aranbarri-
ren zuzendaritzapean. Azkenik,
erakundeetako ordezkarien ma-
hai ingurua ere izango dute, Iker
Usonek moderatuta. 

Tabakalean Kutxa Kultur fun-
dazioak duen egoitzan izango da
ekitaldia, eta Hirukiderekin lo-
tura dutenei gonbidapena iritsi
bazaie ere, «hitzordu irekia»
izango dela azaldu dute ardura-
dunek. 

Orain arte ‘world cafe’ eredua baliatu izan dute bizikidetzaren inguruko esperientziak partekatzeko. ATARIA

Komunikabideek
elkarbizitzan duten
papera hizpide

I. Urkizu 

Euskal gatazka eta literatura
hiru euskal idazlerekin –Laura
Mintegi, Aingeru Epaltza eta
Harkaitz Cano– aztertu eta gero,
Tolosako Bizikidetza Foroak ka-
zetaritzaren esparrura begira ja-
rri nahi izan du elkarbizitza, ne-
guko zikloko bigarren hitzor-
duan. Komunikabideak,
elkarbizitzaren eraikuntza eta
memoria izenburupean, hiru ko-
munikabidetako arduradunak
Tolosan ariko dira, gaur, pleno
aretoko mahai inguruan. 

Iñaki Soto izango da bata,
Gara egunkariko zuzendaria eta,
harekin batera, Lourdes Perez El
Diario Vascoko erredakzio burua
ere hizlarietako bat izango da, bi-
zikidetza foroan antolatutako hi-
tzorduan. Azkenik, Bingen Zupi-
ria Hizkuntza Politika eta Kultu-
rako sailburu izendatu berria ere

bertaratuko da hitzordura, Deia
egunkariko zuzendari lanetan
aritu baita orain arte. 

Mahai ingurua ele bietan izan-
go da, eta 21:00ak inguruan
amaituko da. 

AZKEN HITZORDUA, BERTHA
GAZTELUMENDIREKIN
Gaurko mahai inguruaren ongo-
ren, datorren abenduaren 13an
biribilduko dute Tolosako Biziki-
detza Foroaren neguko zikloa,
Bertha Gaztelumendiren esku-
tik. 

Topic zentroan izango da hi-
tzordua, 19:00etan, eta Emaku-
meak eta bizikidetza gaiaz sola-
sean arituko da, lehenik, zine zu-
zendaria, gazteleraz. Ondoren,
Mariposas en el hierro dokumen-
tala proiektatuko dute, eta zu-
zendariaren beraren azalpenez
gozatzeko aukera ere izango da
amaieran. 

Bizikidetza Foroaren neguko zikloak
bigarren hitzordua izango du gaur,
19:00etan, pleno aretoan

LAN ESKAINTZA

Zaintzailea.Emakume euskaldun
bat behar dugu goizetan umeak 
eskolara eraman eta etxeko lanak
egiteko. Zizurkilerako da. 
Telefonoa: 620442639 (Amaia).

IRAGARKI LABURRAK

Irurako festa
batzordeko bilera
izango da gaur
IRURA // Irurako festa batzordea
gaur elkartuko da, 19:15ean, uda-
letxeko pleno aretoan. Besteak
beste, datozen eguberrietako
egitaraua hizpide izango dute,
eta baita 2017. urteko kultur jar-
dueren egitaraua ere. Udalak
parte hartu nahi duten herrita-
rrei dei egin die batzordera ber-
taratzeko. 

Hirugarren adineko
eguneko izen-ematea
gaur amaituko da
ABALTZISKETA // Datorren aben-
duaren 3an hirugarren adineko-
en eguna ospatuko dute Abal-
tzisketan. 13:00etan meza izan-
go da Larraizko baselizan eta,
ondoren, bazkaria egingo dute
Larraitz jatetxean. Gaur izango
da izena emateko azken eguna,
udaletxeko 943 65 29 00 telefo-
nora deituta.



Gutxitutakoak elkar hartuta
Abenduaren 5ean, astelehena, 19:00etan Tolosako kultur etxean, ‘Hizkuntzak ahoz-aho’
mahai ingurua egingo dute Hizkuntzak Biziberritzeko Estrategiak ikastaroko ikasleekin 

Jon Miranda

Euskararen esperientzia, pilatu-
tako ezagutza eta ibilbidea mun-
duko beste herriekin partekatze-
ko sortutako erakundea da Gara-
bide. 2005etik hona harremana
izan du, gehienbat Amerikako
jatorrizko hainbat herrirekin:
maputxeekin, kitxuekin edo na-
sekin, esate baterako. 

Harreman horren barruko
parte bat da Hizkuntzak Bizibe-
rritzeko Estrategiak ikastaroa,
ibilbide luzeago baten parte. Hi-
rugarren aldia da ikastaro trinko
hau antolatzen duela HUEZI fa-
kultatearekin elkarlanean. Ber-
tako irakaslea eta Garabide el-
karteko kidea da Jon Sarasua:
«Aditu titulu bat da, beraz, badu
parte akademikoa eta ikasgelan,
nagusiki, hizkuntza biziberritze-
ko estrategia ezberdinak eta ar-
lokakoak azaltzen zaizkie ikasle-
ei». Bederatzi hizkuntza komu-
nitateetatik etorritako 18 lagun
ari dira urria hasieratik ikastaro-
an parte hartzen. «Hizkuntzaren
aldeko aktibistak dira, irakas-
kuntzan dabiltza batzuk, beste
batzuk hedabideetan, baina guz-
tiak ere hizkuntzaren inguruko
lanetan buru belarri murgilduta
daude».

Ikasgelaz kanpo euskalgintza-
ko esperientziak bertatik bertara
ezagutu dituzte hiru hilabeteo-
tan eta herriz herri hitzaldi eta
mahai inguruetan parte hartu
dute. Astelehenean, Tolosako
kultur etxean ariko dira.

HIZKUNTZEN KOOPERAZIOA
«Hizkuntza berreskuratzeko es-
perientzia oso onak daude mun-
duan, gurea baino nabarmena-
goak. Herri indigenen kasurako,
edo hauen inspiraziorako, ordea,
euskararen ibilbideak baditu
helduleku batzuk beste herri ba-
tzuk ematen ez dituztenak», dio
Sarasuak. «Hizkuntza biziberri-
tzeko aro modernoaren oina-
rriak –ikastolak, gau eskolak,
euskara batua– gizarte antola-
tuak jarri zituen, estatu babesik
gabe, gainera. Horrek berezi egi-
ten du gure kasua». 

Euskaldun bezala, Hegoalde-
ko herriekin partekatzeko dugun
esperientzia, hizkuntza bizibe-
rritzeko prozesua da Garabide-

Bederatzi hizkuntza komunitateetatik etorritako 18 lagun ari dira aditu ikastaroan parte hartzen. ATARIA

«Euskal Herriko
esperientzia
inspirazio iturri
bezala ikusten
dugu guk»

VIVIANA GONZALEZ
NASA-YUWE (KOLONBIA)

Gutxitutakoa da Nasa herriaren
jatorrizko hizkuntza eta berres-
kuratze lanean eman dituzten
pausoak azalduko ditu Viviana
Gonzalezek, datorren astelehe-
nean, Tolosan.
Aurkeztu  iezaguzu zuen he-
rria, Nasa herria. 
Caucako departamenduan du
bere jatorria eta han, lurralde ho-
rretan, badaude komunitateak,
baina kolonialismoaren ondo-
rioz desplazatu eta sakabanatu-
tako herria da. Kolonbiako zortzi
departamendutan presentzia du
eta hiriburuan, Bogotan ere,

badu agerpena. 300.000 hiztun
dituela uste dugu. 
Nasa-yuwe da zuen hizkun-
tza. Zenbat hiztun ditu?
Ez dakigu zehatz, partziala da
datua. 2011n 120.000 biztanle-
ren artean egin genuen galdeke-
ta eta esan dezagun, %60ko gale-
ra dagoela hizkuntzan, bost urte-
tik gorako biztanleak kontuan
hartuta. Ez dute ez hitz egiten
ezta ulertzen ere. Eta gainerako
%40aren artean, erdiak ondo
hitz egin eta konpetentzia ego-
kiak ditu eta beste erdiak, uler-
tzen du baino ez du hitz egiten
edo gutxi hitz egiten du. Elebi-
dun pasiboak lirateke hauek.  
Noiz abiatu zen hizkuntzaren
berreskuratzea?
Bi momentu garrantzitsu ditu-
gu. 1971n mugimendu indigenis-
taren sorreran hizkuntza berres-
kuratzeko mandatu hori jaso
zen. Hala ere, azken 35 urteetan
lurra berreskuratzen ahalegin
handiagoa egin dugu eta hizkun-
tza berreskuratzen ez dugu jar-
dun nahikoa indarrarekin.
2005ean gogoeta bat abiatu ge-
nuen eta ordutik hona, azken ha-
mar urteotan egin dugu lanik
handiena. Hamarkada beteko
esperientzia izan da.  
Zein pauso eman dituzue
orain arte berreskuratze bide-
an?
Egin genuen lehen ariketa auto-
diagnosiarena izan zen. Oso
modu parte hartzailean egin ge-

nuen. 40 laguneko taldea sortu
eta diagnosiaren prozesu osoa
diseinatu genuen: metodologia
bat sortu genuen azterketa ko-
munitate bertatik egin ahal iza-
teko, horregatik  da auto-diagno-
sia. Horrek abiapuntu bezala ba-
lio izan zigun, hizkuntzaren
egoera ikusteko, baina baita ko-
munitatean hizkuntzaren kezka
ikustarazteko. 2011n ni lehen al-
diz etorri nintzen Garabidek an-
tolatutako adituen ikastarora.
Eta hor zabaldu genuen espa-
rrua, eskolako eremutik atera eta
komunitatearen beste esparrue-
tara zabaldu dugu berreskura-
tzea. 
Zein esparrutan daramazue
berreskuratzea? 
Hezkuntzaren gaia berrikusi
dugu, adibidez. Murgiltze ere-
dua jarri dugu martxan hezkun-
tzan, esperientzia pilotua izan
da. Duela bost urte hasi ginen
hamar umerekin eta gaur egun
120 dauzkagu. Eredu elebidune-
tik, gure hizkuntzan zentratzen
den eredu hegemonikora pasa
gara. Hori da gure hazia. Beste
esparruetan ere eragin nahi
dugu, ordea, komunikabideetan
adibidez. Irrati komunitario bat
dugu eta dagoeneko ari gara, era-
bat gure hizkuntzan irrati pro-
gramak egiten. Aldi berean, hiz-
kuntza erakusteko eta alfabeta-
tzeko helduentzako eskola bat
dugu eta kultur arloan sorkuntza
lantzen ari gara. Azken hamar-

kadan modu kontzienteagoan
eta ordenatuagoan jardun dugu.
Baikorrak zarete.
Formazio eskaera geroz eta han-
diagoa izateak, prozesua aurrera
doala erakusten du eta geroz eta
maila altuagoa eskatzen duela.
Biziberritze prozesua handitzen
doa eta erronkak neurri berean
ugaritzen. Plan bat edukitzea ga-
rrantzitsua da, baina motore be-
zala funtzionatuko duen komu-
nitatea bat ez badago, ez dugu
arrakastatik izango.
Zein harreman mantendu du-
zue euskararen berreskuratze
prozesuarekin?
Guk Euskal Herriko esperientzia
ikusten dugu inspirazio iturri be-
zala. Erakusten digu hizkuntza
berreskuratu daitekeela, buelta
eman diezaiokegula hizkuntzen
galerari eta pauso esanguratsuak
eman ditzakegula. Aldi berean,
ezagutza iturri bat da eta ele-
mentuak eskaintzen dizkigu, ez
kopiatzeko, tresna horiekin gure
normalizazio prozesuari begira-
tu eta planteamendu zehatzak
egiteko baizik. 
Zein balio ematen diozue adi-
tu ikastaroan izan duzuen
parte hartzeari?
Munduan herri asko dago hiz-
kuntzen galera hau bizi dutenak
eta dagoeneko ez dute zertan hu-
tsetik abiatu behar. Batzuk bide
bat egina dugu eta hori konparti-
tzeko prest gaude, zubiak eraiki-
tzeko gogoz.

ren ustez. «Askotan erakunde
publikoetatik diru asko ematen
da kooperaziorako. Proiektu ja-
kinetara baino, beste ildo bat za-
baldu daitekeela uste dugu. Koo-
perazio linguistikoari heltzeak,
gure kasuan, badu zentzua». To-
losako Udalak bat egiten du ildo
horrekin eta hitzarmena sinatu-
ta dauka Garabiderekin. 

Asteleheneko mahai ingurua
babestuko du udalak, Galtzaun-
di euskara taldearekin batera.
Mexikoko nahuatl eta maya, Ko-
lonbiako nasa-yuwe, Beningo
bariba eta Ekuadorreko kichwua
hizkuntzen berri jakin ahal izan-
go da bertatik bertara. Jon Sara-
suak berak eta Kike Amonarriz
tolosarrak zuzenduko dute ma-
hai ingurua. 



Lehiaketen
lehiaketak
emandakoa,
erakusketa
batean
2015eko Argizaiola argazkilaritza
sarian parte hartutako lanak 
ikus daitezke Aranburu jauregian
abenduaren 3a bitarte

Rebeka Calvo 

Euskal Herriko Argazkilari Tal-
deen Federazioak, EHATEk, ur-
tero antolatzen du Argizaiola Sa-
ria. Lehiaketen lehiaketa dela
esaten dute, izan ere, bertan par-
te hartzeko gonbita jaso behar
da, hau da, Euskal Herriko beste
zortzi argazki txapelketatan sari-
ren bat lortu dutenek bakarrik
hartu dezakete parte. Lehiaketa
horien artean dago, Tolosa He-
rria txapelketa. Argazki ikusga-
rriak dira bertan parte hartzen
dutenak, eta 2015eko Argizaiola
Sarian parte hartu zutenak, To-
losan daude ikusgai, Aranburu
Jauregian, abenduaren 3a bitar-
te. Erakusketa ibiltaria da, Ger-
nikatik iritsi da Tolosara eta
Aranburu jauregia utzita, Iruñe-
ara joango da. 

Erakusketa berezia da, lanek
ere maila handikoak direlako.
Hori dio Miren Atxaga Targaz-
kiak elkarteko kideak, Tolosa
Herria lehiaketa antolatzen
duen Tolosaldeko argazkilarien
taldea da, hain zuzen, Targazki. 

Guztira 53 lan ikus daitezke
Aranburun eta gaiak zein estilo-
ak askotarikoak direla dio Atxa-
gak. «Zuri-beltzeko eta koloree-
tako lanak daude, estudioko zein
kaleko argazkiak, hainbat tekni-
ka erabilita egindako lanak dau-
de... oso erakusketa aberatsa da,
polita eta gomendagarria bene-
tan», esan du. 

«Ez dira edonola ateratako la-
nak; aritzen diren argazkilarien
lanak dira. Kalitate handiko ar-
gazkiak dira», gaineratu du. 

Argazkilariak normalean, afi-

zionatuak dira, eta Euskal Herri
osoko argazkilarien lanak bil-
tzen ditu erakusketak. 

Atxagak gomendio bat ere
egin die erakusketa ikustera joan
nahi dutenei; «denborarekin
joan behar da eta burua libre
utzita. Aurreiritziak kanpoan
utzi behar dira eta jasotzeko as-
moz joan behar da».

TARGAZKI
Argizaiola lehiaketen lehiaketa
izanda, eskuratzen dena sarien
saria dela ere esan daiteke. Ho-
rregatik da garrantzitsua argaz-
kilarientzat. 2015ekoan Tolosan
bizi den Donostiako Asier Gara-
garzak jaso zuen accesit saria;
sari nagusia Manu Barreirok jaso
zuen eta bigarren accesit-a Ela-
dio Airesek. Asier Garagarza Tar-
gazki elkarteko kidea da eta ez da
Argizaiola Sarian parte hartu
duen lehen aldia. 2013an eta
2014an ere akzesit sariak eskura-
tu zituen. 

Targazki taldea astean behin
biltzen da. Atxagak esan duenez,
argazkilariak «normalean» oso
bakarrik sentitzen dira, «baka-
rrik ateratzen dituzu argazkiak,
bakarrik egiten duzu lan beraie-
kin ordenagailuan...», eta beraz,
elkartu eta «hizkuntza berean»
aritzeko beste pertsona batzuen
laguntasuna asko eskertzen
dute. 

Argazkilariak gonbidatzen di-
tuzte taldera, euren lanaren in-
guruan hitz egiteko, eta urtean
zehar hainbat ekitaldi antola-
tzen dituzte. Orain ere ari dira
zerbait antolatzen, baina orain-
dik ezin dute zer den aurreratu. 

2015eko Argizaiola Saria eskuratu zuen Manu Barreirok ‘El descanso del guerrero’ argazkiarengatik. MANU BARREIRO

‘La bailarina’ argazkiarekin accesit saria eman zioten tolosarrari. ASIER GARAGARZA

‘Redes’ irudiari eman zioten bigarren accesit-a. ELADIO AIRES

Txuleta izango da festarako
ezinbesteko osagaia Zerkausian

Txuleta Festaren X. edizioa izango da abenduaren 6tik 8ra Zerkausian. Tolosako Udalak,
Tolosako erretegiek eta Zizka Mizka Koxka guneko kideek antolatu dute jaialdia

Ane Urkola

Ez-ohiko itxura du Burruntzi
erretegiak: fokoak, kartelak eta
gonbidatu bereziak, besteak bes-
te. Prest dago Juanjo Pascual
erretegiko arduraduna ere barra-
ren atzealdean. Ez dago baka-
rrik, ordea; parrillaren gainean
dago dagoeneko festa honetako
izarra: txuleta, alegia. Sua piztu
du Pascualek, eta sugarraren in-
darrarekin batera, hasi da hara-
gia egiten; horrela aurkeztu dute
aurtengo Txuleta Festa. Eta ez da
kasualitatea: Tolosako errete-
gien laguntza gabe ezinezkoa
izango litzateke-eta jaialdi hori
antolatzea. Horrela aitortu du
Olatz Peon Tolosako alkateak:
«Eskerrak ostalariei, eta bereziki,
Tolosako parrilleroei: edizio ho-
netan egindako lanagatik baka-
rrik ez, baita Tolosaren izena
mundu osoan zehar zabaltzea-
gatik ere».

Burruntzi erretegiaz gain,
Orue, Casa Julian eta Nicolas
erretegiek ere hartuko dute parte
aurtengo jaialdian: «Lan gogorra
da, baina Zerkausia bezalako es-
kaparate ederrean jakiak sukal-
datzea eta banatzea ederra da bai
guretzat, eta baita bezeroentzat
ere», azpimarratu du Pascualek. 

Abenduaren 6tik 8ra izango da
aurtengo jaialdia eta hiru egun
horietan lau otordu eskainiko di-
ra: abenduaren 6an eta 8an, baz-
karia eta abenduaren 7an, bazka-
ria eta afaria. Guztira, 200 per-
tsonarentzako otordua eskaini-
ko da zerbitzu bakoitzean, eta
Tolosaldea Tour turismo bulego-
an daude sarrerak salgai: 943 69
74 13 telefono zenbakira deituta
edo tour@tolosaldea.eus helbi-
dera idatzita ere eskura daitezke.

DASTATZEKO ETA  
IKASTEKO AUKERA
Ukaezina da txuleta izango dela
jaialdiko izarra. Nolanahi ere,
beste hainbat ekitaldi ere antola-
tu dituzte ikasteko eta gozatze-
ko. Abenduaren 6an, esaterako,
bi hitzaldi antolatu dituzte baz-
kal aurretik: alde batetik, hara-
giaren heldutzearen gaia landu-
ko dute Zerkausian. «Gaurkota-

sun handiko gaia da; sektore ho-
rretako profesionalei zuzenduta
dago eta parte hartuko dute Bas-
que Coulinary Centerreko kide-
ek, herriko parrilleroek eta hara-

kinek», adierazi du Peonek.
13:00etan, Parrilla Tolosan hi-
tzaldia eskainiko dute Casa Ju-
lianeko Pedro Ruiz eta Matias
Gorrotxategik. 

17:00etan, pilota jaialdia izan-
go da Beotibar Pilotalekuan. Gor-
kak eta Merinok jokatuko dute
Jaka eta Tolosaren aurka. Urruti-
koetxea eta Beroiz lehiatuko dira

Altuna eta Barriolaren aurka, eta
Dario eta Martijak jokatuko dute
Elordi eta Cecilioren aurka.

ZIZKA MIZKA GUNEA, GIRORA
HURBILTZEKO AUKERA
Bertako produktuekin pintxoak
egiten dituzten gunea da Zizka
Mizka. «Giroa ikusi eta nolabai-
teko dastaketa egin nahi dute-
nentzat da leku hori», azpima-
rratu du Peonek. Bertako koordi-
natzailea izango da Sonia Tapia:
«Iaz hasi ginen gune horrekin,
eta oso gustura egon ginen.  Aur-
ten ere errepikatu egingo dugu;
Street Food-a da aurtengo gaia»,
zehaztu du Tapiak. «Pintxoak
beste modu batera jateko aukera
izango da, eta tailerrak ere egin-
go ditugu haurrentzat», azaldu
du koordinatzaileak. Herriko ha-
rategi eta tabernen laguntza
izango dute, baita Basque Couli-
nary Centerreko ikasleena ere.
Hainbat ekitaldi antolatu dituz-
te: Children burger tailerra anto-
latu dute haurrentzat abendua-
ren 7an; iluntzean, berriz, Gin
Tonic txapelketa egingo dute, as-
tazkenean, 19:30ean. «Gu oso go-
gotsu gaude, eta ea jendea ani-
matzen den», aurreratu du Ta-
piak. 

Txuletak kolore gorrixka hartu
du dagoeneko. Platerean dago
eta usai ederra dario. Mahai tres-
nak inguruan, eta berari lagun-
tzeko ogia zatituta. «Dena prest
dago jada. Giro bikainak eta jaki
are hobeak ez du hutsik egingo.
Nahi duen oro gonbidatuta da-
go». 

X. Txuleta Festa aurkeztu zuten astearte goizean Burruntzi erretegian. ANE URKOLA

X. TXULETA FESTA
Abenduak6, asteartea

12:00. Haragiaren heldutasunahi-
tzaldia Cárnicas Goyako Josenane
eskutik, Zerkausian.
13:00. Parrilla Tolosanhitzaldia Casa
Julianeko Pedro Ruiz eta Matias Go-
rrotxategiren eskutik.
17:00. Profesionalen arteko pilota
partidak, Beotibar pilotalekuan.
19:00.  DJa Zizka Mizka Koxka gunea
alaitzen.

.Abenduak 7, asteazkena

12:00. Children burgertailerra txi-
kienentzat, Zerkausian.
13:00.  Prestatu zure txistorrataile-
rra Jose Mari Barriola harategiaren
eskutik, Zerkausian.
18:30. Heldutasun ezberdineko behi
txuletaren katasektoreko profesio-
nalentzat, Zerkausian.
19:00. DJa Zizka Mizka gunean.
19:30. Gin-tonic lehiaketa.

Abenduak 8, osteguna

11:00. Zesta puntako III. Elola Memo-
rialaren finala, Beotibar pilotalekuan.
13:00.  Kaskeria, itzulia mahaietara
hitzaldia Bateaneko Imanol Zubel-
zuren eskutik.
13:30. La Vermuteriatailerra, Zer-
kausian. Udal Txistulari Bandaren
kontzertua, udaletxeko aterpean.
16:00. Txuletaren festako II. Jaialdia,
Beotibar pilotalekuan.

«Lan gogorra da, baina
Zerkausia bezalako
eskaparate batean
jakiak sukaldatzea eta
banatzea ederra da»
JUANJO PASCUAL
BURRUNTZI ERRETEGIA

«Eskerrik asko
Tolosako parrilleroei
herriaren izena
mundu osoan
zabaltzeagatik »
OLATZ PEON
TOLOSAKO ALKATEA



‘Zer egin dezaket nik
euskararen alde?’
testua onartu dute
Amasa-Villabonako EH Bilduko udal taldeak proposatuta
Altsasuko gertaerei erantzuteko mozioa onartu zuten
asteleheneko osoko bilkuran zinegotzi guztiek, aho batez

Jon Miranda Amasa-Villabona

Amasa-Villabonako Udalak bat
egin du Euskararen Eguneko
adierazpen bateratuarekin, aho
batez. Abenduaren 3an ospatzen
den eguna, «indarberritzeko
eguna» dela azpimarratzen da
adierazpenean, oraindik ere, «bi
hizkuntza ofizialen berdintasun
sozialetik urrun» gaudelako.
Euskara hizkuntza «erabilia eta
bizia» izateko nork bere neurriko
konpromisoa hartzeko deia egi-
ten dute adierazpenaren sina-
tzaileek. Horregatik dio testua-
ren goiburuak: «Zer egin dezaket
nik euskararen alde?». 

Amasa-Villabonako EH Bil-
duk uste du, «udal gobernuak ez
diola bere buruari galdera hori
askotan egin». Adierazpen txu-
kunak onartzeaz gain, hizkuntza
politika eraginkor eta ausartak
behar direla dio, «bestela ez
dugu euskararen normalizazio-
an behar bezala aurreratuko»,
Xabat Laborde koalizio abertza-
leko zinegotziaren hitzetan.

Euskara batzordea urte eta er-
dian «hiru alditan bakarrik» bil-
du izana eta Euskaran Ados lan
mahaia «bertan behera uztea»
horren adibidetzat hartu ditu EH
Bilduk. «Prest gaude modu erai-
kitzaile batean proposamenak
egiteko, euskararen aldeko eki-
menak proposatzeko eta elkarla-

nerako. Baina horretarako, espa-
zioak behar ditugu», nabarmen-
du du Labordek. 

Euskalgintzako eragileek eta
hainbat erakundeek babestu du-
ten adierazpenarekin bat egin
dute, hala ere, udal talde guztiek
Amasa-Villabonan –PSE-EEko
zinegotzia ez zen asteleheneko
bilkuran izan–.

ALTSASUKO HERRIARI BABESA
EH Bilduren udal taldeak propo-
satuta Altsasun azken asteetan
eman diren gertakariak direla
eta mozioa onartu zuten zinego-
tzi guztiek aho batez, osoko bil-
kuran. 

Amasa-Villabonako udalba-

tzak bere elkartasun eta babes
osoa adierazi die auzi honetan
terrorismo delituagatik inputa-
tuak izan diren pertsonei eta bai-
ta beren familia eta lagunei ere.
Eta ez dago ados urriaren 15eko
gertakariak, «terrorismoa» beza-
la kalifikatzearekin, horregatik,
Auzitegi Nazionaletik hartu di-
ren kautelazko neurriak eta atxi-
loketak «gaitzesten» ditu.

Une honetan kartzelan eta dis-
pertsatuta aurkitzen diren zazpi
pertsonen «berehalako askata-
suna» eskatzen dute Amasa-Vi-
llabonako zinegotziek eta beraz,
mozio honen edukia Altsasuko
Udalari eta Auzitegi Nazionalari
bidaliko diote.  

Astelehenean ospatu zuten ohiko osoko bilkuraren une bat. JON MIRANDA

Euskarazko
produktuen
katalogoa,
paperean eta
interneten  

Euskal Herriko 140 udal
eta mankomunitatetako
Euskara Zerbitzuak, hauen
artean Villabonakoak,
osatu dute katalogo berria  

Erredakzioa Amasa-Villabona

Urteko garai honetan seme-ala-
bei edo ingurukoei euskarazko
liburuak, musika edota jostailu
eta jokoak erosi eta oparitzeko
aukera paregabea izaten dela
kontuan hartuz, Euskarazko
Produktuen Katalogoaren edizio
berria osatu dute, beste urte ba-
tez.

Egunotan banatuko zaie kata-
logoa Amasa-Villabonako ikas-
tetxeetako Haur Hezkuntza eta
Lehen Hezkuntzako ikasleei.
Besteetan ez bezala, aurten le-
hen aldiz bi azal izango ditu pa-
perean editatzen den katalogo-
ak: azal batek sarbidea ematen
die 12-16 urte bitarteko gazteen-
tzat eskaintzen diren produk-
tuei, eta beste aldeko azalak 0-12
urte bitarteko haurrentzako pro-
duktuei eta gurasoentzako ma-
terialei. Katalogo horretan
www.katalogoa.euswebgunean
jasota dauden 2016ko produktu
guzti-guztiak agertzen dira atal-
ka banatuta. 6.000 erreferentzia
baino gehiago. 

Produktu bakoitzaren fitxan,
hari buruzko daturik garrantzi-
tsuenak ikusiko ditu erabiltzaile-
ak eta, bakarren bat begiz joz
gero, herriko  establezimendue-
tan galdetzerik besterik ez du,
materiala eskuratzeko. Helbu-
rua, merkatuan aurki daitezkeen
euskarazko produktuak erabil-
tzaileen eskura jartzea da.

Ostiralean ospatuko
du euskararen eguna
Fleming ikastetxeak
AMASA-VILLABONA // Bihar,
Arroan, 11:30ean irratsaio bere-
zia egingo da gurasoen partaide-
tzarekin. Ostiral goizean berriz,
gaztaina jana eta euskararen
txantxangorriaren horma irudia
egingo dute plazan. Arratsaldez
euskal jokoak izango dira. Arra-
tzaingo egoitzan ere, ostiral goi-
zean eskola apainduko da eta
arratsaldean irrintzi saioa, txiste
kontakizunak eta euskal karao-
kea izango dira.

Euskararen Astea ari
dira ospatzen P.M.
Otaño ikastetxean
ZIZURKIL // Astelehenean abiatu
zuten urteroko euskararen astea
ikastetxean. Gaur, 15:15ean, eus-
kararen aldeko hitzarmena sina-
tuko dute Mediatekan. Udal or-
dezkariak ere bertan izango dira.
Hori amaituta, iazko ikasturtean
euskararen inguruan egindako
bideoa ikusiko da eta jarraian
kafe tertulia izango da. Hizkun-
tza ohiturei buruz ariko dira eta
herriko guraso euskaldun guz-
tiak gonbidatuta daude bertara. 

Euskararen egunean
udalak bat egingo du
ikastolarekin
IRURA // Elkarlanean ospatuko
dute euskararen eguna, ostirale-
an. Ikastolako umeak kalejiran
etorriko dira Irurako plazaraino,
15:15ean eta ondoren udal ordez-
kari batek adierazpena irakurri-
ko du. Segidan Lehen Hezkun-
tzako seigarren mailako bi ikas-
lek pregoia irakurriko dute.
15:45ean euskararen txantxan-
gorria ikuskizuna eskainiko
dute eta gaztaina jatearekin bu-
katu dute ospakizuna.

Anbizioa izan behar dugu

P artida berezia zen,
Berazubin jolasten
baikenuen. Ligako
lehenengo partida ere
zelai honetan jokatu

genuen 3-1 irabaziz. Taldeko txi-
kienek esperientzia txarrak
genituen zelai honetan, bi liga
galdu baikenituen arestian.
Hala eta guztiz ere, prest geun-
den berriz ere iraganari aurre
egiteko. Tolooooo... e! Tolooo-
oo...e! Tolooooo..e,e,e! Leirek
arnasestuka eta kexaka buka-

tzen du grito de gerra egiten
dugun bakoitzean, ez didazue
uzten bukatzen, esaten du.

Norgehiagoka hasi bezain las-
ter, baloiaren jabe egin ginen,
alde batetik bestera mugituz
aukerak sortu arte. Nahiz eta guk
eduki jabetza beraiek ere eduki
zituzten bizpahiru aukera, baina
ez zuten asmatu. Guk bat, ordea,
pazientziarekin baloia ukituz
areaz kanpoko jaurtiketa baten
ondoren iritsi zen Eliren gola,
barkatu, «golazoa!». Horrela iri-

tsi ginen atsedenaldira, marka-
gailua alde genuela.

Bigarren zatia antzera ekin ge-
nion. Jokaldi batean, denak bu-
katutzat eman genuenean eta
jada gure zelairantz korri eginez
gindoazenean, bat-batean gola!
Ainhoa Garikanok sartu zuen,
atezainaren hutsegite baten on-
dorioz, denok galdezka geunden
nola sartu ote zuen Ainhoak
gola, ez dakigu nola, baina sartu
zuen, hori da garrantzitsuena.
Hirugarren gola alboko sake ba-

ten ondoren sartu nuen, porte-
riaren marra zapalduz. Horrela
bukatu zen norgehiagoka, gura-
soen txaloak eskertuz. Pixkana-
ka-pixkanaka zelai honi neurria
hartzen hasiak gara. Ea partida
gehiago jolasten ditugun Bera-
zubin. 

Sailkapenean lasaiago gaude,
orain erdialdean, baina ezin gara
erlaxatu. Dinamika honetan ja-
rraitu behar dugu. Anbizioa izan
behar dugu, eta hurrengo parti-
dan hiru puntuen bila atera.

Aulkitik
Zuriñe Iglesias

Tolosa CF, Euskal Liga

Danenak, 
esan eta egin

Biltegian zuten baina erabiltzen ez zuten
materialarekin zer egin pentsatzen hasi eta
El Salvadorreraino iritsi ziren. 

Asier Imaz Zizurkil

D anenak erabiltzen ez
zuen materiala zuen
biltegian. Zuzendari-
tzak erabaki bat hartu
beharra zuen, «zer

egin». Ideia batekin udaletxera jo
zuten. Udal taldearekin hitz egin
ondoren, astebeteko epea zutela
ikusi zuten ideia gauzatzeko.
«Danena osatzen dugun familie-

kin harremanetan jarri ginen»;
eta ideia asko gustatu zitzaiela
dio Josu Sarasola presidenteak.
Denbora gainean zuten, ordea.
Erantzuteko modu bakarra zego-
en, beraz: «Esan eta egin». 

El Salvadorren bost talde Da-
nenako baloiekin ari dira joka-
tzen. Horrez gain, jokalari zizur-
kildarren futbol zapatilak dituz-
te. Eta baita beste hainbat
material ere, Danena eta Zizur-

kilgo Udalari esker. «Udaletxeak
eta El Salvadorreko Meanguera
Komunitateak hartu emana zu-
tela ikusi genuen, eta udal talde-
arekin hitz egitera joan ginen.
Euskal Fondoaren bidezko el-
karlan horretan parte hartzeko
aukerak zeintzuk ziren jakin
nahi genuen. Materiala bidaltze-
ko aukera zegoela esan ziguten,
eta hurrengo bidaia astebetera
zela», gogoratzen du Josu Sara-
solak. 

Elkartearen biltegian erabil-
tzen ez ziren gauzak baldin ba-
zeuden, zergatik ez elkarteko ki-
deen etxeetan. Eta deialdia za-
baldu zuten Danena osatzen
duten familietan: erabiltzen ez
diren futbol zapatila eta abar iza-
nez gero, ideiarekin bat egin eta
elkartera eramateko eskatuz. 

«Harrera oso ona izan zuen
ekimenak, eta jendeari ideia gus-
tatzeaz gain, astebetean 40 zapa-
tila pare lortu genituen. Denak
oso egoera onean gainera», dio
Sarasolak. Gauzak horrela, aza-
roarekin batera El Salvadorrera
bidali zuten bildutako material
guztia. «Ondoren material
gehiago jasotzen joan gara, eta
horiekin ikusi beharko dugu zer
egin. Agian hain urrutira bidali
beharrean, gertuagora eraman-
go ditugu, behar berdina duten
beste hainbat lekuetara», haus-
nartu du Sarasolak. 

Orain, itxarotea tokatzen zaie
danenatarrei. Jakin badakite El
Salvadorreko bost futbol taldeko
jokalariak euren materialarekin
ari direla lanean. Ondorengo
egunetan nesken argazkiak jaso-
ko dituzte, Danenako zapatila
eta baloiekin. «Prozesua borobil-
tzea bezala izango litzateke, eta
ekarpena egin duen jendeari era-
kustea zer egin duen; gure parte-
tik ere eskerrak emateko modu
bat izango da», borobildu du
Josu Sarasolak. 

Kirol txapelketa
bat baino
gehiago, Oargin 
Tolosako elkartean
urteroko eskalada
txapelketa larunbatean
izango da, 17:30ean hasita

A. Imaz Tolosa

VII. Oargi Boulder Txapelketa
larunbatean jokatuko da, hila-
ren 3an. 14 urtetik gorakoentzat
jarri dute aurtengo txapelketa,
nahiz eta adin horretatik behe-
rakoek ere parte hartzea izango
duten. Maila bakarra egongo da,
beraz, guztiak guztien alboan
ibiliko dira, txandaka. Lau bide
izango dituzte hasiera batean,
eta horietan gertatzen denaren
arabera, finalerdietara sailkatu-
ko dira eskalatzaileak. Ondoren,
finala jokatuko da. 

IZEN EMATEA
Oargik elkarteak antolatzen
duen boulder txapelketan izena
emateko aukera larunbatean
bertan zabalduko dute elkarte-
an, 15:30etik aurrera. Dohainik
izango da, eta eraman behar
diren bakarrak katuak eta mag-
nesioa dira. Txapelketa 17:30ean
hasiko da. 

Oargitik azaldu dutenez, alde
batetik, balizko parte hartzaileei
luzatu nahi die deialdia. Beste-
tik, ikusleei. «Helburua ongi
pasatzea eta arratsalde eder bat
pasatzea da. Batzuk txapelketan
aterako dira, eta besteak ikuste-
ra joango dira. Elkarteak taberna
moduan funtzionatuko du, eta
Oargiko rokodromoa ezagutu

nahi duenarentzat ere aukera
polita izango da».

Oargiko rokodromotik eskala-
tzaile handiak pasa dira, adibi-
dez, Asier Izagirre edo Edurne
Pasaban. Egun, rokodromoan
gaztetxo ugari ibiltzen da, eta
maila gero eta handiagoa dago.
Arduradunak horren jakitun
dira, eta aurrera begira aldaketak
egin nahi dituzte: «Rokodromoa
berritzea gustatuko litzaiguke
hurrengo urterako. Maila han-
diagoa izatean, beharrak ere
gehitu egiten dira, eta egun bal-
dintza onenetan ez dago, horre-
gatik ez dugu haurrentzat txa-
pelketa antolatu». Esan bezala,
hurrengo urtean hori aldatzea da
Oargikoen helburua.

Eskalada bizitza filosofia beza-
la ikusten duenik bada, eta ho-
rien artean, txapelketaren anto-
latzaileak: «Edonork edukiko du
parte hartzeko eta kirol hau eza-
gutzeko aukera. Ez bakarrik txa-
pelketan, baita ondoren ere Oar-
gira gerturatuta. Etxe zuloan sar-
tuta egon baina hobea dela
pentsatzen dugu. Kirol honek
asko ematen du, gero txoko asko
bidaiatzeko ezagutzeko aukera
izaten baita. Horregatik, txapel-
ketaren aitzakian gonbidapena
luzaturik dago».  



ASTEAZKENA 30
AGENDA

Deialdiak

Irura. Festa batzordearen bilera.
Eguberrietako egitarauaz eta
2017ko kultur ekitaldien egutegiaz
ariko dira, batzar aretoan. 19:15ean,
udaletxean. 
Irura. Energia tailerra. Tolosaldea
Piztu ekimenaren barruan izango da
tailerra. 19:30ean, gela borobilean.
Tolosa. Energia tailerra. Tolosaldea
Piztu ekimenaren barruan izango da
tailerra. 09:30ean musika eskolan. 
Tolosa. Emakundek finantzatuta
2015 eta 2016 artean egindako Ka-
lea nirea da? Boterea, beldurra eta
emakume gazteen ahalduntze-es-
trategiak aurkakoa den espazio pu-
bliko bateanizeneko proiektuaren
emaitzen aurkezpena egingo du,
Maria Rodó de Zaratek. Ikerlaria da
genero eta gazterian (UOC). Ekin-
tzailea eta  feminista. Gazteleraz
izango da. 19:00etan, kultur etxean.
Tolosa. Komunikabideak, elkarbizi-
tzaren eraikuntza eta memoria. To-
losako Bizikidetza Foroak antolatu-
ta, azaroak 10 Biktimen Memoriaren
Egunean hasi eta abenduaren 10,
Giza Eskubideen Egunera bitarte lu-
zatuko da ekitaldi zikloa. Iñaki Soto,
Lourdes Perez eta Bingen Zupiria
ariko dira, bi hizkuntzetan, pleno are-
toan, 19:00etan. 
Tolosa. Las mil y una noches 3, el
embelesado. Zine foruma, jatorrizko
bertsioan. 19:15 eta 21:45, Leidor.
Tolosa. Titirijai. Madrildik etorriko da
Coke Rioboo taldea, eta El viaje de
Said, Elruido del mundoeta Made in
Spainlanak eskainiko ditu. Gaztela-
niaz izango dira, eta helduentzako
saioa da. 22:00etan, Topic-en. 

ATARIA IRRATIA
09:00-11:00. Pasahitza.
Eskualdeko berriak, Joxemi Saiza-
rren Kale Kantoitik, Tolosaldea Gara-
tzenen atala, Idoia Apaolaza psiko-
pedagogoa, errezeta eta  lehiaketa,
deitu 943 698038ra edo whatsapp
mezua bidali 687410033ra 10:45etik
10:55era.  
11:00-12:00. Eutsi goiari.
Kirol albisteak.
12:00-13:00. Entzuteko jaioak.
Musika saioa.
16:00-18:00. Zebrabidea.

18:00-20:00. Goizeko saioak 
utzitako onena. 
20:00-20:30. (H)ari naizela.
Imanol Artolak, felixek, gidatutako
bertso saioa.

28 KANALA
12:30.Tripa-zorri.
13:30. Gaurkoan Tolosaldetik.
17:30. Gaurkoan Tolosaldetik.
21:30. Gaurkoan Tolosaldetik.
22:00. Gutik Zura dokumentala.
23:30. Gaurkoan Tolosaldetik.

FARMAZIAK

Gaur

TOLOSA. Egunekoa. Olarreaga
Aranburu, I. Korreo kalea, 2. 
Telefonoa. 943 670128. 
Gauekoa. Morant Barber, R.  
Zabalarreta lorategiak, 1. Telefonoa:
943 673849. 

EGURALDIA

IKER IBARLUZEA

Gaur. Udazkeneko eguraldi
dotoreak bere jarraipena
izango du. Hego-ekialdeko

haizea ibiliko zaigu egun osoan ze-
har, egunaren lehen zatian zakarra-
go joko du, bigarren partean zertxo-
bait ahuldu egingo da. Tenperatura
antzeko balioetan mantenduko da,
15 graduren bueltan kokatuko dira.
Zeruari dagokionez, aitzakia gutxi.
Goizean behe lainoa izango dugu,
baina ez da oso iraunkorra izango.
Ondoren, egun osoan zehar giro
eguzkitsua izango dugu, erdi eta goi
mailako hodeiren bat ikusiko dugu,
baina orokorrean oso giro eguzki-
tsua geratuko zaigu. ihar,  Hego-
eleguna 00

Bihar. Eguraldia mantendu
egingo da, tenperatura zer-
txobait igo egingo da, 16-17

gradu harrapatu ahal dituzte baliorik
altuenek eguneko erdiko orduetan.
Haizeak ekialde, hego-ekialdeko
ukitua hartuko du; ahul ibiliko da. Ze-
ruari dagokionez, aitzakia gutxi,
apenas izango dugu behe lainorik. 

TOLOSALDEKO ATARIA-k ez du bere gain
hartzen egunkarian adierazitako
esanen eta iritzien erantzukizunik.

Urak emandakoak

Aizkardi Mendi Elkartearen 33. Mendi Astearen barruan urteroko
hitzordua izaten da argazki rallya. Aurtengo parte hartzaileek
amankomuneko gai bat izan dute argazkia ateratzerakoan: ura. 

Erredakzioa Amasa-Villabona

I ragan astean banatu zituen
Aizkardi Mendi Taldeak ar-
gazki rallyko sariak. Aurre-
tik, lan guztiak ikusgai egon
dira Gurea zine aretoko sa-

rreran. 
Mendian ibiltzea gustuko izan

eta argazkigintza maite dutenek
ekidin ezineko zita izaten dute
urtero Aiztondon: Aizkardi

Mendi Astearen barruan antola-
tutako argazki rallya, hain zuzen
ere.

Aurtengo lanen inspirazio itu-
rria, ezin hobeto esanda gainera,
ura izan da. Urak argazkilari ba-
koitzaren objektibo aurrean for-
ma ezberdina hartu du gainera:
batzuetan putzuak izan dira,
besteetan iturriak, errekak eta
distirak ere azaldu izan dira aur-
keztutako irudietan, adibidez.

SARIDUNAK
Urrezko tantak –erlojuaren orra-
tzen zentzuan hirugarren irudia,
goran– argazkiak jaso zuen ar-
gazki onenari saria; publikoak
aukeratutako argazkirik onena
Nat...ura –goiko bigarrena– izan
da. Bigarren eta hirugarren sa-
riak berriz, hurrenez hurren, on-
dorengoak izan dira:
Islada –goiko laugarrena– eta
Sarea –goiko lehenengoa–. 

Aurtengo argazki rallyak saritutako lan batzuk. ATARIA

Tolosaldeko Ataria diruz laguntzen duten erakundeak:
Udalak: Abaltzisketa, Aduna, Albiztur, Alegia, Alkiza, Altzo, Amezketa, Anoeta, Asteasu, Baliarrain,

Belauntza, Berastegi, Berrobi, Bidania-Goiatz, Elduain, Gaztelu, Hernialde, Ibarra, Ikaztegieta, 
Irura, Larraul, Leaburu-Txarama, Lizartza, Orendain, Orexa, Tolosa, Amasa-Villabona eta Zizurkil

Tolosaldeko Komunikazio Taldea SMko kideak:

Tolosaldeko
gizarte 

eragileak

